ՀԻՄՆԱՎՈՐՈՒՄ

Իրավական ակտի ընդունման անհրաժեշտությունը, ընթացիկ իրավիճակը և խնդիրները.
«Եվրասիական տնտեսական միության մաքսային օրենսգրքի մասին» 2017 թվականի ապրիլի 11-ի պայմանագրի առաջին հավելվածով հաստատված՝ Եվրասիական տնտեսական միության մաքսային օրենսգրքի 266-րդ հոդվածի 3-րդ կետի 2-րդ պարբերության համաձայն՝ անձնական օգտագործման ապրանքներն առանց մաքսատուրքերի, հարկերի վճարման Եվրասիական տնտեսական միության մաքսային տարածք ներմուծելու արժեքային, քաշային և (կամ) քանակական նորմերը սահմանվում են Եվրասիական տնտեսական հանձնաժողովի կողմից՝ ելնելով անձնական օգտագործման այդ ապրանքները Եվրասիական տնտեսական միության մաքսային տարածք ներմուծելու եղանակներից: Համապատասխան նորմերը սահմանված են Եվրասիական տնտեսական հանձնաժողովի խորհրդի 2017 թվականի դեկտեմբերի 20-ի N107 որոշմամբ (այսուհետ՝ Որոշում)։
Միաժամանակ, Եվրասիական տնտեսական միության մաքսային օրենսգրքի 266-րդ հոդվածի 3-րդ կետի 3-րդ պարբերության համաձայն՝ Եվրասիական տնտեսական հանձնաժողովն իրավունք ունի սահմանելու այն ապրանքների կատեգորիաները, որոնց համար, ելնելով Եվրասիական տնտեսական միության մաքսային տարածք դրանք ներմուծելու եղանակից, անդամ պետությունների օրենսդրությամբ կարող են սահմանվել առանց մաքսատուրքերի, հարկերի վճարման Միության մաքսային տարածք ներմուծելու՝ Եվրասիական տնտեսական հանձնաժողովի կողմից սահմանված նորմերից ավելի խիստ արժեքային, քաշային և (կամ) քանակական նորմեր:
Եվրասիական տնտեսական միության անդամ պետությունների ազգային օրենսդրության շրջանակներում առկա է Որոշման N1 հավելվածի 1-ից 4-րդ կետերում նշված՝ անձնական օգտագործման ապրանքների կատեգորիաների համար առավել խիստ բնաիրային և արժեքային չափեր սահմանելու հնարավորություն՝ համաձայն Որոշման 1-ին կետի «է» ենթակետի։
Որոշման N 1 հավելվածի 1-ին կետի համաձայն՝ ուղեկցվող և (կամ) չուղեկցվող ուղեբեռով անձնական օգտագործման ապրանքները (բացառությամբ նույն կետում նշված ապրանքների) օդային տրանսպորտից տարբերվող՝ տրանսպորտի այլ տեսակներով կամ հետիոտնային կարգով ներմուծվում են առանց մաքսատուրքի և հարկերի վճարման, եթե այդպիսի ապրանքների արժեքը չի գերազանցում 500 եվրոյին համարժեք գումարը, և քաշը չի գերազանցում 25 կիլոգրամը։
[bookmark: _GoBack]Ներկայումս իրականացված գնահատականների համաձայն՝ նշված նորմերի շրջանակներում ցամաքային եղանակով ներմուծվող անձնական օգտագործման ապրանքների մասով առկա են չարաշահման հնարավորություններ։ Մասնավորապես` ցամաքային անցման կետերով միևնույն ֆիզիկական անձի կողմից պարբերաբար սահմանահատման արդյունքում Հայաստանի Հանրապետության տարածք են ներմուծվում մինչև 500 եվրո արժեքով և մինչև 25 կգ քաշով ապրանքներ` իբրև անձնական օգտագործման, սակայն իրականում այդ ապրանքները տարբեր ճանապարհներով վաճառքի նպատակով հայտնվում են ներքին շուկայում` դրանով իսկ խաթարելով մրցակցային դաշտը և ստեղծելով ստվերային շրջանառություն: 
Առկա չարաշահումների հետ կապված հիմնական ռիսկերն առնչվում են այնպիսի դեպքերին, երբ մինչև Հայաստանի Հանրապետության պետական սահմանի հատումը ձեռնարկատիրական գործունեության իրականացման առարկա հանդիսացող ապրանքները հանձնվում են տարբեր ֆիզիկական անձանց, որոնք նշված ապրանքները ներմուծում են՝ որպես անձնական օգտագործման ապրանքներ։ Մասնավորապես, այդպիսի դեպքերն առնչվում են հետևյալ ապրանքներին՝ հագուստ, կոշիկ, ավտոպահեստամասեր, քսայուղեր, լվացքի փոշի և սանիտարահիգիենիկ պարագաներ (տակդիրներ և այլն), Վրաստանի Հանրապետության անմաքս առևտրի խանութներից ձեռքբերված ալկոհոլային խմիչքներ և ծխախոտ։ 
Առաջարկվող չափաքանակները ընտրվել են նպատակ ունենալով կտրուկ նվազեցնել (առնվազն 2 անգամ) ձեռնարկատիրական նպատակով ներմուծվող ապրանքների՝ անձնական օգտագործման ապրանքների ներքո քողարկման երևույթները։ Մասնավորապես, ի տարբերություն այլ եղանակներով փոխադրումների (փոստային փոխադրումներ, օդային տրանսպորտով փոխադրումներ)՝ ցամաքային տրանսպորտով փոխադրումների դեպքում չարաշահումների սխեմաներում հաճախ ներգրավված են լինում սահմանամերձ շրջաններում բնակվող քաղաքացիներ՝ ֆինանսական առումով պարբերաբար սահմանահատումները առավել մատչելի լինելու հանգամանքով պայմանավորված։ Միաժամանակ, տրանսպորտի այլ տեսակով իրականացվող փոխադրումների տրանսպորտային ծախսերն անհամեմատ մեծ են տրանսպորտի այլ տեսակով իրականացվող փոխադրումներին առնչվող ծախսերից, ինչն էլ հանգեցնում է ցամաքային տրանսպորտով փոխադրումների դեպքում չարաշահումների առկայությանը։
Առաջարկվող կարգավորումները չեն առնչվելու ուղեկցող ուղեբեռով տեղափոխվող օգտագործված և (կամ) մաշվածության հատկանիշներ ունեցող՝ անձնական օգտագործման ապրանքներին, որոնց չափանիշները սահմանված են Եվրասիական տնտեսական հանձնաժողովի խորհրդի 20․12․2017թ․ N 107 որոշման ծանոթագրությունների 2-րդ կետով։
Միաժամանակ, պարբերաբար սահմանահատող քաղաքացիների կողմից օրենսդրությամբ սահմանված չափաքանակների սահմաններում ներմուծվող ապրանքների հաշվառման նպատակներով մաքսային մարմինների կողմից լրացվել են ուղևորային մաքսային հայտարարագրեր, որոնց համաձայն՝ միայն 2024 թվականի հունվար-հունիս ամսիներին որպես անձնական օգտագործման ապրանքներ՝ ներմուծվել է ավելի քան 16 հազար լիտր ալկոհոլային խմիչք։ 
Միաժամանակ, ՀՀ պետական եկամուտների կոմիտեում առկա տեղեկատվության համաձայն արձանագրվել են մի շարք դեպքեր, երբ  միևնույն ընտանիքի անդամներ հանդիսացող անձինք պարբերար անձը հաստատող փաստաթղթերի փոփոխություններ կատարելով, ներմուծել են ձեռնարկատիրական գործունեության իրականացման առարկա հանդիսացող ապրանքներ՝ դրանք հայտարարելով որպես անձնական օգտագործման ապրանքներ։ Մասնավորապես, արձանագրված դեպքերից մեկի համաձայն՝ միևնույն ընտանիքի անդամներ հանդիսացող երեք անձինք 2022 թվականի հուլիսից մինչև 2024 թվականի մայիս ամիսը ՀՀ տարածք են տեղափոխել ընդհանուր քաշով 1․8 տոննա տարբեր տեսակի ապրանքներ՝ որպես անձնական օգտագործման ապրանքներ, որոնց բնույթից և տեղափոխման պարբերականությունից պարզ է դառնում, որ դրանք նախատեսված են ձեռնարկատիրական գործունեության իրականացման համար։ 
Հաշվի առնելով վերոգրյալը` առաջարկվում է ցամաքային եղանակով ներմուծվող անձնական օգտագործման ապրանքների համար Հայաստանի Հանրապետությունում սահմանել առավել խիստ բնաիրային և արժեքային չափեր` քանակային շեմը սահմանելով 10 կգ, իսկ արժեքայինը` 200 եվրոյին համարժեք դրամ:
Միաժամանակ, միջազգային փոստային փոխադրումներով և փոխադրողների կողմից առաքվող անձնական օգտագործման ապրանքների համար առավել խիստ նորմերը ներկայումս նախատեսված են «Մաքսային կարգավորման մասին» օրենքի 174-րդ հոդվածի      9-րդ մասով։ Նախագծով առաջարկվում է նաև նշված կատեգորիայի ապրանքների համար ևս նորմերը նախատեսել ՀՀ կառավարության որոշման շրջանակներում՝ հետագայում ըստ անհրաժեշտության՝ փոփոխությունների կամ լրացումների դեպքում՝ դրանք դինամիկ իրականացնելու նպատակով, իսկ օրենքի նշված դրույթը նախատեսվում է ուժը կորցրած ճանաչել օրենքի՝ առաջիկա փոփոխությունների ժամանակ։
Կարգավորման առարկան, ակնկալվող արդյունքը.
Նախագծի ընդունման արդյունքում նախատեսվում է ցամաքային եղանակով ներմուծվող անձնական օգտագործման ապրանքների համար սահմանել առանց մաքսատուրքի և հարկերի վճարման ներմուծման՝ Եվրասիական տնտեսական հանձնաժողովի կողմից սահմանված նորմերից առավել խիստ նորմեր, որի արդյունքում ակնկալվում է կարգավորել ներկայումս ֆիզիկական անձանց կողմից անձնական օգտագործման ապրանքների ներմուծման հետ կապված առկա չարաշահումները։
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծն ուղղակիորեն չի բխում ռազմավարական փաստաթղթերից։
Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
Լրացուցիչ ֆինանսական միջոցների անհրաժեշտության վերաբերյալ.
Նախագծի ընդունմամբ լրացուցիչ ֆինանսական միջոցների ներգրավման անհրաժեշտություն առկա չէ:
Պետական բյուջեի եկամուտներում և ծախսերում սպասվելիք փոփոխությունների վերաբերյալ.
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։


